
     

Rabu, 21 Mei 2025, 2:04pm
Waktu Solat Kuala Lumpur

Cari kata kunci 

Jabatan Akauntan kesan transaksi penipuan RM10.4 juta jabatan
Persekutuan sebuah negeri

Muhaamad Hafis Nawawi
mhafis@mediaprima.com.my

Akauntan Negara, Nor Yati Ahmad pada Majlis Peluncuran Kumpulan Kerja Fraud Perakaunan di Hotel Royale Chulan Kuala Lumpur. FOTO ASYRAF HAMZAH

Kuala Lumpur: Jabatan Akauntan Negara Malaysia (JANM) mengesan transaksi penipuan membabitkan penjawat awam
sebuah jabatan kerajaan Persekutuan di sebuah negeri berjumlah RM10.4 juta dalam tempoh 2019 hingga tahun lalu.

Akauntan Negara, Nor Yati Ahmad berkata, bagaimanapun tindakan susulan sudah diambil pihak berkuasa terhadap pihak
terbabit.

Katanya, kebanyakan modus operandi penipuan perakaunan membabitkan manipulasi prosedur dan proses kewangan serta
pengubahan sistem perakaunan dan pengurusan kewangan.

"Jabatan ini, selain mengambil tindakan agresif berdasarkan laporan daripada pihak ketiga dan sumber lain, turut
mengamalkan pendekatan proaktif dengan memanfaatkan teknologi digital semasa.

"Ini termasuk menganalisis data kewangan untuk mengesan petunjuk awal (red flags) dan mengenal pasti kejanggalan dalam
transaksi yang dilihat mencurigakan atau luar biasa," katanya kepada pemberita selepas Majlis Peluncuran Kumpulan Kerja
Fraud Perakaunan (KKFP) di sini, hari ini.

Hadir sama, Ketua Pesuruhjaya Suruhanjaya Pencegahan Rasuah Malaysia (SPRM), Tan Sri Azam Baki dan Ketua Audit
Negara, Datuk Seri Wan Suraya Wan Mohd Radzi.

Nor Yati berkata, dari tahun 2019 hingga 2024, siasatan terhadap transaksi penipuan dana awam membawa kepada
pemulihan atau pengesanan kerugian kira-kira RM18 juta.

Terdahulu dalam ucapannya, Nor Yati berkata, landskap baharu yang semakin mencabar dan kompleks susulan
perkembangan teknologi dan sosio ekonomi di peringkat nasional dan global, memerlukan pendekatan "collaborative mindset"
melibatkan semua agensi sektor awam di semua peringkat.

"Perkara ini boleh direalisasikan dengan menggalakkan kolaborasi dan perkongsian amalan terbaik di agensi sektor awam dan
swasta bagi memperkukuh dan menambah baik dasar, peraturan dan metodologi dalam pencegahan fraud.

"Kerajaan Madani yang menekankan prinsip tatakelola dan integriti akan dapat meraih manfaat besar daripada pelaksanaan
Kumpulan Kerja Fraud Perakaunan ini," katanya.

Beliau berkata, Jabatan Akauntan Negara juga memberikan komitmen penuh untuk menyokong dan membantu KKFP dalam
mencapai objektif yang telah digariskan.

"Kami percaya bahawa melalui sinergi strategik ini, usaha membanteras fraud dapat dilaksanakan secara lebih efektif dan
menyeluruh," katanya.

Disiarkan pada: Mei 19, 2025 @ 2:36pm

BAITULJANNAH
Cari Jodoh Dengan Mudah & Selamat

